
Radhapujavidhivarnanam

રાધાપૂજાવિધિવર્ણનમ્

શ્વેતચમ્પકવર્ણાભાં કોટિચન્દ્રસમપ્રભામ્ ।
શરત્પાર્વણચન્દ્રાસ્યાં શરત્પઙ્કજલોચનામ્ ।
સુશ્રોણીં  સુનિતમ્બાં ચ પક્વબિમ્બાધરાં વરામ્॥ ૧૦॥
મુક્તાપઙ્ક્તિપ્રતિનિધિદન્તપઙ્ક્તિમનોહરામ્   ।
ઈષદ્ધાસ્યપ્રસન્નાસ્યાં ભક્તાનુગ્રહકારિકામ્ ।
વહ્નિશુદ્ધાંશુકાધાનાં રત્નમાલાવિભૂષિતામ્॥ ૧૧॥
રત્નકેયૂરવલયાં રત્નમઞ્જીરરઞ્જિતામ્ ।
રત્નકુણ્ડલયુગ્મેન વિચિત્રેણ વિરાજિતામ્ ।
સૂર્યપ્રભાપ્રતિકૃતિગણ્ડસ્થલવિરાજિતામ્ ॥ ૧૨॥
અમૂલ્યરત્નખચિતગ્રૈવેયકવિભૂષિતામ્ ।
સદ્રત્નસારખચિતકિરીટમુકુટોજ્જ્વલામ્ ।
રત્નાઙ્ગુલીયસંયુક્તાં  રત્નપાશકશોભિતામ્॥ ૧૩॥
બિભ્રતીં  કબરીભારં માલતીમાલ્યશોભિતામ્ ।
રૂપાધિષ્ઠાતૃદેવીં  ચ મત્તવારણગામિનીમ્॥ ૧૪॥
ગોપીભિઃ સુપ્રિયાભિશ્ચ સેવિતાં શ્વેતચામરૈઃ ।
કસ્તૂરીબિન્દુભિઃ સાર્દ્ધમધશ્ચન્દનબિન્દુના॥ ૧૫॥
સિન્દૂરબિન્દુના ચારુસીમન્તાધઃસ્થલોજ્જ્વલામ્ ।
નિત્યં સુપૂજિતાં ભક્ત્યા કૃષ્ણેન પરમાત્મના॥ ૧૬॥
કૃષ્ણસૌભાગ્યસંયુક્તાં કૃષ્ણપ્રાણાધિકાં વરામ્ ।
કૃષ્ણપ્રાણાધિદેવીં  ચ નિર્ગુણાં ચ પરાત્પરામ્॥ ૧૭॥
મહાવિષ્ણુવિધાત્રીં  ચ પ્રદાત્રીં  સર્વસમ્પદામ્ ।
કૃષ્ણભક્તિપ્રદાં શાન્તાં મૂલપ્રકૃતિમીશ્વરીમ્ ॥ ૧૮॥

રાધાપૂજાવિધિવર્ણનમ્

વૈષ્ણવીં  વિષ્ણુમાયાં ચ કૃષ્ણપ્રેમમયીં  શુભામ્ ।
રાસમણ્ડલમધ્યસ્થાં રત્નસિંહાસનસ્થિતામ્   ।
રાસે રાસેશ્વરયુતાં રાધાં રાસેશ્વરીં  ભજે॥ ૧૯॥
ધ્યાત્વા પુષ્પં મૂર્ધ્નિ  દત્ત્વા પુનર્ધ્યાયેજ્જગત્પ્રભુમ્ ।
દદ્યાત્પુષ્પં પુનર્ધ્યાત્વા ચોપચારાણિ ષોડશ॥ ૨૦॥
આસનં વસનં પાદ્યમર્ઘ્યં ગન્ધાનુલેપનમ્ ।
ધૂપં દીપં સુપુષ્પં ચ સ્નાનીયં રત્નભૂષણમ્॥ ૨૧॥
નાનાપ્રકારનૈવેદ્યં તામ્બૂલં વાસિતં જલમ્ ।
મધુપર્કં રત્નતલ્પમુપચારાણિ ષોડશ॥ ૨૨॥
ઇતિ શ્રીબ્રહ્મવૈવર્ત્તે મહાપુરાણે દ્વિતીયે પ્રકૃતિખણ્ડે
પઞ્ચપઞ્ચાશત્તમાધ્યાયાન્તર્ગતં રાધાપૂજાવિધિવર્ણનં
સમાપ્તમ્ ।
બ્રહ્મવૈવર્તપુરાણ । પ્રકૃતિખણ્ડ  । અધ્યાય ૫૫/૧૦-૨૨॥

